
ᐅᓪᓛᒃᑯᑦ, ᐊᕕᙶᕋᖅ ᑎᓯᖕᒥᓂᒃ ᐊᓂᕙᓪᓕᐊᓪᓗᓂ. ᑕᐃᒪᓐᓇᐃᓕᖅᑎᓪᓗᒍ 
ᐊᕐᕌᒍᒥ, ᓯᕿᓂᖅ ᖁᑦᑎᒃᓯᓲᖑᒻᒪᑦ ᐊᒻᒪᓗ ᓂᐱᕙᒐᓂ. ᐊᑯᓂᐊᓗᒃ ᐅᑭᐅᖑᕙᖕᒪᑦ, 
ᓯᓚᒨᕈᒪᓪᓕᕐᓇᕐᒪᑦ ᐊᒻᒪᓗ ᕿᓂᕆᐊᒃᓴᖅ ᓂᕆᔭᒃᓴᒥᒃ ᒪᓂᒃᓴᒥᒃ.

ᐸᓪᓗᕋᒥ ᒪᓂᒃᓴᕐᒧᑦ, ᑕᕐᕋᓕᔮᒃᑐᖃᖅᑐᓂᒃ ᖁᓚᐅᑦᑐᒥᒃ. ᐊᕕᙵᖅ 
ᐋᕐᓗᕋᒥ ᖁᒻᒧᑦ, ᑭᓱᑕᖃᕋᓂ. ᑭᓱᑕᖃᙱᒻᒪᑦ ᐱᕈᖅᑐᓂᒃ 
ᓂᕆᓂᐊᖅᑕᒥᓂᒃ ᕿᓂᒃᑲᓐᓂᓕᖅᑐᓂ. ᓂᕿᒃᓴᐃᒍᑎᓯᒪᒐᒥ 
ᓄᐊᓚᐅᖅᓯᒪᔭᒥᓂᒃ ᐅᑭᐅᓚᐅᖅᑎᓐᓇᒍ, ᐅᐱᓐᓇᕋᓂ ᑳᒃᑲᒥ.

ᑕᕐᕋᓕᔮᒃᑐᖃᒃᑲᓂᕆᓪᓗᓂ ᖁᓚᐅᑦᑐᒥᒃ. ᐊᕕᙵᖅ ᖁᒻᒧᑦ 
ᑕᑯᒋᐊᕋᓗᐊᕐᒪᑦ, ᑕᑯᒻᒥᓇᓂ. ᐱᕈᖅᑐᓂᒃ ᓂᕆᓪᓗᓂ 
ᐃᕿᐊᓇᐃᒍᓱᑦᑐᒻᒪᕆᐅᓪᓗᓂ ᐊᒻᒪ ᓂᕆᓪᓗᐊᑲᓪᓚᒐᓱᒃᑐᓂ.

ᑎᓯᖕᒥᓄᑦ ᐅᑎᕆᐊᓕᖅᑐᓂ, ᒪᓂᒃᓴᓂᒃ ᐊᖏᔪᓪᓗᐊᑲᓪᓚᖕᓂᒃ ᓇᒃᓴᖅᑐᓂ, 
ᐅᒃᐱᔾᔪᐊᕋᒥᓂᖅ ᐊᐅᖅᓵᖅᑐᓂ ᒥᒃᑐᓂ ᑎᓯᖓᑕ ᐹᖓᑕ ᓯᕗᓂᑦᑎᐊᖓᓄᑦ. 
ᐅᒃᐱᔾᔪᐊᑉ ᐃᓯᒐᔮᒥᑕ ᐊᐃᒃᐹᓄᑦ ᓴᐱᓯᓯᒪᓪᓗᓂ ᐹᖓᓂᒃ. ᐅᐱᓐᓇᕋᓂ 
ᐃᓯᕈᓐᓇᐃᓕᒐᒥ ᐊᕕᙵᖅ.

“ᐃᓯᕈᓐᓇᔾᔮᖏᑦᑐᑎᑦ!” ᐅᒃᐱᔾᔪᐊᕋᒥᓂᖅ ᐅᖃᖅᑐᓂ ᖁᖓᔮᖅᑐᓂ. 

ᐊᕕᙵᖅ ᐸᖓᓕᑭᑕᑦᑐᓂ ᐃᓯᕐᕕᒃᓴᖅᓯᐅᖅᑐᓂ, ᐃᓯᕐᕕᒃᓴᖅᓯᐊᕈᓐᓇᕋᓂ. 
ᐃᓱᒪᓕᖅᑐᓂ ᐅᒃᐱᔾᔪᐊᖅ ᖄᖏᕈᓐᓇᕐᓂᐊᕋᒥᐅᒃ ᑭᓯᐊᓂ ᐊᓯᐊᓄᑦ 
ᓅᑎᒍᓐᓇᕈᓂᐅᒃ.

ᑭᓯᐊᓂᓗ ᖃᓄᑭᐊᕐᖓᐃ ᓯᓚᐃᕐᕆᔪᓐᓇᖅᐸᐅᒃ ᓂᕆᔭᐅᓂᐊᙱᓐᓇᒥ?

ᐊᕕᙵᖅ ᐃᓱᒪᒃᓴᖅᓯᐅᓚᐅᖅᑐᓂ, ᐅᖃᑦᑕᖅᐳᖅ.

“ᐅᒃᐱᔾᔪᐊᖅ, ᖁᒻᒧᑦ ᑕᑯᓴᑦᑕᓕᕆᓪᓕ.  ᐊᓪᓛᑲᓐᓂᐊᕐᔪᓪᓗᑎᑦ ᐊᒻᒪᓗ ᐋᕐᓗᓪᓗᑎᑦ.”

ᐅᒃᐱᔾᔪᐊᖅ ᕿᒃᓯᒥᒃᑐᓂ. “ᐋᒡᒐ! ᓯᓚᐃᕐᕆᔾᔮᙱᑕᕐᒪ!” ᐅᒃᐱᔾᔪᐊᖅ 
ᓂᐱᖁᖅᑐᓪᓗᓂ ᐅᖃᖅᑐᖅ.

ᐊᕕᙶᖅ ᐃᓕᕿᓴᒫᖅᑐᓂ, ᖃᐅᔨᒪᒐᒥ ᐃᓱᒪᑐᔭᕆᐊᖃᕐᓂᐊᕋᒥ 
ᕿᒪᒃᓯᔪᓐᓇᕐᓂᐊᕈᓂ.

“ᐅᓪᓗᒥ ᓂᕆᓚᐅᙱᓐᓇᒪ, ᐊᒻᒪ ᓂᕆᓂᐊᓕᕆᒃᑭᑦ!” ᐅᒃᐱᔾᔪᐊᖅ ᐅᖃᖅᑐᓂ.

ᐊᕕᙵᖅ ᐃᓱᒪᒃᓴᖅᓯᐅᓕᖅᑭᑦᑐᓂ ᐊᓂᓚᐅᙱᓐᓂᕐᒥᓂ, ᐃᓱᒪᖃᕋᒥ ᐊᒃᓱᐊᓗᒃ 
ᐱᐅᔪᒥᒃ. 

“ᖃᐅᔨᒪᔪᑎᑦ,” ᐅᖃᕆᐊᓯᒐᓗᐊᖅᐳᖅ ᐊᕕᙵᖅ, “ᓂᕆᔪᒪᙱᑕᕐᒪ. 
ᒥᑭᓗᐊᖅᑐᐊᓘᒐᒪ. ᑕᑯᖅᑲᐅᔪᖓ ᐊᖏᔪᖅᐹᓗᖕᒥᒃ, ᖁᐃᓐᓂᖅᔪᖅᐸᑯᓗᖕᒥᒃ 
ᐊᕕᙵᕐᒥᒃ ᐊᕙᓂ ᓂᕆᔭᔅᓴᑦᑎᐊᕙᐅᓂᖅᓴᕐᒥᒃ.”

ᐅᒃᐱᔾᔪᐊᕋᒥᓂᖅ ᕿᕕᐊᖅᑐᓂ ᐊᕕᙵᐅᑉ ᑎᒃᑯᐊᖅᑐᖅᑕᖓᓄᑦ. ᐊᓯᐊᓂᒃ 
ᐊᕕᙵᖅᑕᖃᒃᑲᓐᓂᕋᓂ.

“ᐅᑕᖅᑭᐅᕈᒪᒐᔭᕋᒪᖃᐃ ᐊᕕᙵᕐᒥᒃ ᓴᖅᑭᓚᐅᖅᓯᒪᔮᖏᑦᑐᒥᒃ ᓂᕿᒃᓴᖃᖅᑎᓪᓗᖓ 
ᐃᓕᖕᓂᒃ?” ᐅᒃᐱᔾᔪᐊᖅ ᐊᐱᕆᓪᓗᓂ.

ᐃᖅᑲᖅᓴᒃᑲᓂᖅᑐᓂ ᐊᕕᙵᖅ . . . 

“ᓱᖕᒪᓪᓕ ᐱᙳᐊᙱᓚᒍᒃ?” ᐊᕕᙵᖅ ᐊᐱᕆᕗᖅ ᖁᖓᔮᖅᑐᓂ. 
“ᓵᓚᒃᓴᕈᕕᑦ, ᓂᕆᓂᐊᖅᐸᕐᒪ. ᑭᓯᐊᓂᓕ ᓵᓚᒋᒍᒃᑭᑦ, 
ᓴᐳᒻᒥᒍᓐᓃᕆᐊᖃᕐᓂᐊᕆᙵ.”

ᐅᒃᐱᔾᔪᐊᕋᒥᓂᖅ ᑳᒃᑲᓗᐊᖅᑐᓂ ᐱᙳᐊᕆᐊᒃᓴᖅ ᑯᕕᐊᒋᔭᖃᕋᒥ. 
ᓇᓪᓕᑭᑕᖅᑐᒋᒃ ᐃᓯᒐᔮᖏᒃ ᕿᒡᕆᖅᑕᒻᒪᕆᓕᖅᑐᖅ ᖁᕕᐊᓱᓗᐊᒧᑦ.

“ᖁᕕᐊᒋᓪᓚᕆᑦᑕᕋ ᐱᙳᐊᕆᐊᒃᓴᖅ” ᐅᖃᖅᑐᓂ. “ᖃᓄᖅ 
ᐱᙳᐊᕐᓂᐊᕋᓐᓄᒃ?”

“ᓇᓕᖅᐳᒃᑭᐊᖅ ᕿᒡᒋᒃᑲᐅᓂᖅᓴᐅᕙ ᖁᒃᑎᖕᓂᖅᓴᒥᒃ?” 
ᐊᕕᙵᖅ ᐊᐱᕆᕗᖅ.

ᐅᒃᐱᔾᔪᐊᖅ ᐃᓱᒪᒃᓴᖅᓯᐅᑲᐃᓐᓇᓚᐅᖅᑐᓂ ᑭᐅᕗᖅ, “ᐊᑏ!” ᖁᓚᖏᑦᑎᐊᖅᑐᓂ 
ᓵᓚᒃᓴᕐᓂᐊᕋᒥ.

“ᐱᒋᐊᖅᑳᕐᓗᖓ,” ᐅᖃᖅᐳᖅ ᐊᕕᙵᖅ
ᐊᖁᕕᖕᒪᕆᒃᑐᓂ ᐊᒻᒪ ᕿᒡᒋᖅᐳᖅ ᖁᒻᒧᐊᓘᕋᓱᐊᖅᑐᓂ, ᓂᐊᖁᖓ 
ᐊᑦᑑᑎᙱᒻᒪᕆᒃᑐᓂ ᐅᒃᐱᔾᔪᐊᑉ ᓯᒡᒍᖓᓄᑦ.

“ᕿᒡᒋᒃᑲᐅᓂᖅᓴᐅᓂᐊᖅᑐᒋᕕᑦ ᐅᕙᓐᓂᒃ? ᕼᐊ!” ᐃᒡᓚᖅᑐᓂ ᐅᒃᐱᔾᔪᐊᖅ. 
“ᐃᓴᕈᖃᕋᒪ ᕿᒡᒋᕈᒪ ᐸᐅᖔᓗᒃ ᕿᒡᒋᕐᓂᐊᕋᒪ ᑕᑯᔪᓐᓇᔾᔮᙱᒻᒪᕆᒃᑭᖓ!”

ᐅᒃᐱᔾᔪᐊᕋᒥᓂᖅ ᕿᒡᒋᕆᐊᕐᓇᓵᒻᒪᕆᒃᐳᖅ ᐊᒻᒪ ᕿᒡᒋᕆᐊᑦᑕᑕᐃᓐᓇᕋᒥ 
ᐸᐅᖔᓗᒃ ᕿᒡᒋᖅᑐᓂ. ᐅᒃᐱᔾᔪᐊᑉ ᑯᑭᖏᑦ ᖁᑦᑎᓯᑐᐊᕐᒪᑕ 
ᐱᔭᐅᓂᐊᖅᑑᔮᕈᓐᓃᕋᒥ, ᐊᕕᙵᖅ ᐳᓚᓵᖅᑐᓂ ᑎᓯᒥᓄᑦ ᐊᒻᒪ ᐊᔅᓱᕈᑦᑎᐊᖅᑐᓂ 
ᒪᑐ ᒪᑐᓪᓗᓂᐅᒃ.

ᐅᒃᐱᔾᔪᐊᖅ ᕿᒡᒋᓚᐅᖅᑐᓂ ᖁᒻᒧᑦ ᑐᒃᑲᒥ ᓄᓇᒧᑦ, ᐅᐱᖅᑲᔪᒻᒪᕆᐊᓘᓪᓗᓂ ᐊᒻᒪᓗ 
ᓂᕆᓂᐊᖅᑐᑯᓘᓕᕋᒥ, ᐊᕕᙵᖅ ᐱᑕᖃᕈᓐᓃᖅᑐᓂ ᓇᓂᔭᒃᓴᐅᔪᓐᓃᖅᑐᓂ.

ᐅᒃᐱᔾᔪᐊᕋᒥᓂᖅ ᐅᑎᖅᑐᓂ ᐅᓪᓗᕐᒥᓄᑦ, ᖁᓅᒻᒥᖅᓯᒪᓪᓗᓂ ᐊᒻᒪ 
ᑳᑦᑕᕋᓗᐊ.

ᐊᑖᑕᓂ ᐅᓂᒃᑳᕐᕕᒋᒐᒥᐅᒃ ᖃᓄᐃᓕᐅᖅᑲᐅᒻᒪᖔᕐᒥ, ᐊᑖᑕᖓᑕ 
ᐃᓴᕈᕐᒥᓄᑦ ᐃᕿᑦᑐᓂᐅᒃ, ᐅᖃᖅᑐᓂᓗ, “ᑭᖑᓪᓕᕐᒥᒃ ᓂᕆᓂᐊᖅᑕᕐᓂᒃ 
ᐱᙳᐊᖃᓛᕈᓐᓃᖅᑯᑎᑦ.”

ᐅᒃᐱᔾᔪᐊᕋᒥᓂᐅᑉ ᖃᐅᔨᕚᓪᓕᕈᑎᒌᕚ; ᐃᒻᒥᓄᑦ ᐃᓱᒪᓪᓗᓂ 
ᐃᖕᒥᓂᒃ ᐅᐱᒋᓗᐊᓚᐅᖅᓯᒪᓛᕈᒪᔪᓐᓃᖅᑐᓂ ᓂᕆᒐᔭᖅᑕᒥᓂᒃ 
ᓂᕆᙲᓐᓇᕈᑎᒋᔪᒪᓇᓂᐅᒃ.

ᐅᓂᒃᑳᓕᐅᖅᑐᖅ

ᕉᔅᓕᓐ ᐋᑯᓗᔾᔪᒃ ᐃᓅᓕᓚᐅᖅᓯᒪᔪᖅ ᐸᖕᓂᖅᑑᕐᒥ, ᓄᓇᕗᒻᒥ, ᑲᓇᑕᐅᑉ 
ᐅᑭᐅᖅᑕᖅᑐᖓᓂ. 2012-ᖑᑎᓪᓗᒍ, ᕉᔅᓕᓐ ᐊᐅᓪᓛᓚᐅᖅᓯᒪᔪᖅ ᑐᕌᓐᑐᒧᑦ 
ᐃᖅᑲᓇᐃᔮᕆᔪᒪᔭᒥᓂᒃ ᑕᕐᕆᔮᒃᓴᓕᐅᕐᓂᕐᒥᒃ ᐊᒻᒪ ᑐᕌᓐᑐᒥ ᑕᕐᕆᔮᒃᓴᓕᐅᕐᓂᒧᑦ 
ᐃᓕᓐᓂᐊᕐᕕᖓᓄᑦ ᐃᓕᓐᓂᐊᕆᐊᖅᑐᓂ, ᖃᐅᔨᓕᓚᐅᕐᒪᑦ ᖁᕕᐊᒋᔭᖃᕐᓂᕐᒥᓂᒃ 
ᐊᔾᔨᓕᐅᕆᖃᑦᑕᕐᓂᕐᒥᒃ. ᐃᓕᓐᓂᐊᕇᖅᓯᒪᓕᕋᒥ ᐊᒻᒪ ᐃᖅᑲᓇᐃᔭᓕᖅᑐᓂ 
ᑐᕌᓐᑐᒥ, ᕉᔅᓕᓐ ᐅᑎᓕᔪᒋᕗᖅ ᓄᓇᕗᒻᒧᑦ ᐃᖅᑲᓇᐃᔭᓕᖅᑐᓂᓗ 
ᑕᕐᕆᔮᒃᓴᓕᐅᖅᑎᓄᑦ ᑕᖅᑯᑦ ᑕᕐᕆᔮᒃᓴᓕᐅᖅᑎᒃᑯᓐᓄᑦ, ᑖᓐᓇᓗ ᐃᓄᖕᓄᑦ 
ᓇᖕᒥᓂᕆᔭᐅᓪᓗᓂ, ᐃᖃᓗᖕᓂ, ᓄᓇᕘᑉ ᐊᖏᔪᖅᑳᖃᕐᕕᖓᓂ. ᕉᔅᓕᓐ 
ᖁᕕᐊᒋᓗᐊᕈᑎᒋᔮ ᑕᕐᕆᔮᒃᓴᓕᐅᕆᐊᒃᓴᖅ ᐊᐱᖅᓱᕈᓐᓇᖅᐸᒃᑲᒥ 
ᐃᓐᓇᕐᓂᒃ, ᓈᓚᒍᓐᓇᖅᐸᒃᑲᒥᓗ ᐃᓐᓇᐃᑦ ᐅᓂᒃᑳᖅᑐᐊᖏᓐᓂᒃ ᐊᒻᒪᓗ 
ᑐᓵᔭᐅᔪᓐᓇᖅᐸᖕᒪᑕ ᓄᓇᕐᔪᐊᕐᒥᐅᑕᐅᖃᑎᑦᑎᓐᓄᑦ. 2015-ᖑᑎᓪᓗᒍ, ᕉᔅᓕᓐ 
ᓯᕗᓪᓕᖅᐹᑦᑎᐊᒥᒃ ᑎᑎᕋᕈᓐᓇᓚᐅᖅᓯᒪᖕᒪᑦ ᐊᒻᒪᓗ ᑐᑭᒧᐊᒃᑎᑦᑎᔨᒋᔭᐅᓪᓗᓂ 
ᑕᕐᕆᔮᒃᓴᒥᒃ, ᐊᐅᓚᔫᓕᐊᕆᔭᐅᓪᓗᓂ ᐅᒃᐱᔾᔪᐊᖅ ᐊᒻᒪ ᐊᕕᙵᖅ, ᐅᑯᐊᓗ 
ᐅᖃᓕᒫᒐᑦ ᑖᑦᓱᒪᙵᑦ ᐅᖃᓕᒫᒐᓕᐊᕆᓯᒪᕗᑦ. ᐅᒃᐱᔾᔪᐊᖅ ᐊᒻᒪᓗ 
ᐊᕕᙵᖅ ᑕᑯᓐᓇᖅᑕᐅᔪᒫᖅᑐᑦ ᑕᕐᕆᔭᒐᒃᓴᓕᐅᖅᑏᑦ ᑕᑯᓐᓇᖅᑎᑦᑎᓕᖅᐸᑕ 
ᑕᕐᕆᔮᒃᓴᓕᐊᒥᓂᕐᒥᓂᒃ 2016-ᒥ.

ᑎᑎᕋᐅᔭᖅᑎ

ᐊᒫᓐᑕ ᓵᓐᓚᓐ ᑎᑎᕋᐅᔭᖅᑎᐅᔪᖅ ᓄᓇᖃᖅᑐᓂ ᑐᕌᓐᑐᑉ ᖃᓂᒋᔮᓂ. 
ᐃᓕᓐᓂᐊᓚᐅᖅᓯᒪᔪᖅ ᓯᓂᑲ ᓯᓚᑦᑐᖅᓴᕐᕕᖓᓂᒃ, ᑎᑎᕋᐅᔭᖅᑎᐅᓕᖅᓯᒪᓪᓗᓂ 
ᑳᒥᒃᓄᑦ. ᑎᑎᕋᐅᔭᙱᓕᕋᐃᒐᒥ, ᐃᓕᓐᓂᐊᖅᐸᒃᑐᖅ ᐋᖅᑭᒃᓱᐃᓪᓗᓂᓗ 
ᐃᓄᙳᐊᕆᔭᐅᓂᐊᖅᑐᓂᒃ, ᐊᓐᓄᕌᓕᐅᖅᐸᒃᑐᓂᓗ ᐊᒻᒪ ᐃᔾᔪᐊᖅᓯᓯᒪᔪᓂᒃ 
ᓴᓇᕙᒃᑐᓂ, ᑳᒥᒃᓂᒃ ᐅᖃᓕᒫᖅᐸᒃᑐᓂ.

ᑭᓯᐊᓂᓗ ᐊᕕᙵᖅ ᓂᕆᔭᐅᓂᐅᓴᓇᓂ! ᑖᓐᓇ 
ᓯᓚᑐᔪᑏᖑᒻᒪ ᐊᕕᙵᖅ ᐱᒃᑲᐅᓵᒃᑲᕐᒥᒃ ᐅᒃᐱᔾᔪᐊᒥᒃ 
ᓵᓚᖃᕐᓂᐊᖅᑐᓂ ᓯᓚᐃᕐᕆᔭᐃᓗᓂ ᕿᒪᒃᓯᓵᕐᓂᐊᕋᒥ.

ᐃᓄᐃᑦ ᐅᓂᒃᑳᖅᑐᐊᑐᖃᖓ, ᑖᓐᓇ ᐅᖃᓕᒫᒐᖅ 
ᖁᕕᐊᓇᖅᑐᖅ ᐱᔾᔪᑎᓕᒃ ᓯᓚᑐᓂᐊᓗᖕᒥᒃ 

ᖁᕕᐊᒋᔭᐅᔪᒥᓇᖅᑐᖅ ᓱᕈᓯᓛᓄᑦ ᐅᖃᓕᒫᖅᑕᐅᓗᓂ.

